
Gyaeujmbanj
gyoengqde lumj gorangz daj laj namh sawqmwh

ndwn miz  haujlai  vungz,
ndonj okdaeuj nei, go ndeu go ndeu youh go ndeu.
Miz baenz lai vunz yawj, Vangz Gyahgvanh lainoix
miz di daekeiq. Hawj Vangz Gyahgvanh ceiq
daekeiq haenx, dwg gij biujdaz fuengsik dahsau. De
baenzlawz rox gou dwg bouxnuk ne? Gou bang de
aemq aendaeh seiz, de itmienh gangj vah itmienh
yungh fwngz beijveh, mbouj dingz docih gou. De
ngamq roeb daengz gou couh rox gou dwg bouxnuk,
de dwg baenzlawz rox ne?

Vangz Laujbing] daj gij singcauz baihrog,
duengdingh miz dahsau ngoemx he cingq riengz
Vangz Gyahgvanh byaij coh ranz de. De dingqnyi
sing nyoengx dou, youq sing aendou vaih yiengj
ndawde lij miz sing Vangz Gyahgvanh, Vangz
Gyahgvanh naeuz boh, gou daiq daeuj dahsau gai
mauzbit he, de saundei dangqmaz, beij Cuh Lingz lij
saundei. Vangz Laujbingj song fwngz lumhmo siengj
ndwn hwnjdaeuj, hoeng de deng Vangz Gyahgvanh
naenx roengz gwnz daengq bae. Vangz Laujbing]
naeuz lansau mwngz daj gizlawz daeuj? Vangz
Laujbingj mbouj dingqnyi miz vunz han.

Dahsau daj ndaw daeh dawz ok mbaw ceij he,
bu bingz. Vangz Gyahgvanh yawjraen mbaw ceij
haenx bien ceij gaenq hed haujlai, gwnz ceij sij rim
cihsaw ndaem hung iq mbouj ityiengh. Vangz
Gyahgvanh naeuz boh, mwngz yawj, de baij ok mbaw
ceij he, baihgwnz sij rim cihsaw, mwngz vaiq
yawjyawj dwg sij gijmaz? Vangz Gyahgvanh ngiengx
gyaeuj hwnj, yawjraen boh de mbouj guh sing, cij
siengj hwnj da daxboh gaenq fangz lo. Vangz
Gyahgvanh naeuz hojsik mwngz yawj mbouj raen, gij
cih haenx lumj gofaex seizcin maj rim mbawfaex,
ndei yawj raixcaix.

Vangz Gyahgvanh vad fwngz coh rog dou,
gyoengqvunz lumj gorangz ndwn youq humx yawj
haenx, cienzbouh caenx haeuj ranz daeuj. Vangz
Laujbingj dingqnyi sing gyoengqvunz cauzhuhu, miz
vunzhung hix miz lwgnyez. Vangz Laujbingj dingq
gyoengqde doeg naeuz:

Gou heuh Cai Yicinh, cienmonz gai mauzbit,
gonj hung haj maenz, gonj iq song maenz haj, gonj
rauh sam maenz haj. Seizneix vunz ndaw singz cungj
mbouj yungh mauzbit sij cih, gyoenggde yungh
dennauj. gangbit sij, ndigah gou daengz lajmbanj
daeuj gai mauzbit. Gou dwg bouxngoemx, gyoengq
bohlungz boh’ au daihgya ndei, cingj sou cawx
saek song gonj bit hawj lwg mwngz lienh sij cih, hix
suenq dwg bang gou.

Miz vunz cam gij cih neix dwg mwngz sij lwi?
Dahsau ngauzngauz gyaeuj. Dahsau dawz bit ndenq
hawj doengh gij vunz humx yawj de haenx,
bouxhumxyawj yawj gij mauzbit lumjbaenz fagmid
yaek sieng vunz nei, gyoengqde menhmenh doiq
dauqlaeng, dahsau baenz yamq baenz yamq byaij
baenaj. Vangz Laujbingj dingqnyi gyoengqvunz cici
caca sanq bae. Vangz Laujbingj siengj gyoengqde
lumj nengznyaen deng bek nei, hu sanq bae lo.

Cai Yicinh aeu ranz Vangz Laujbingj guh
diegyouq, hainduj youq seighenz mbanj gai mauzbit

de, de daengz gizlawz, gyoengqvunz gizde raen le
cungj deuz bae. Cijmiz mbangj bouxsai rae haenx
caeuq mbangj lwgnyez, doiq gij mauzbit de mizyinx.
Gyoengq bouxsai fwngz he gaemnaenx mauzbit,
fwngz he bae lumh aennaj Cai Yicinh hoengzmaeq
haenx, gyoengqde gaenbonj mbouj dawz Vangz
Gyahgvanh ndwn youq henz Cai Yicinh haenx yawj
haeuj da. Gyoengqde itmienh lumh itmienh naeuz de
suenq gijmaz, de dwg boux nuk he dwg duz ma
riengzlaeng Cai Yicinh he. Gyoengqde lumh aennaj
Cai Yicinh le, couh lumj gwn imq ndoet doh
ityiengh, daj henz ndang Cai Yicinh byaij bae.
Gyoengqde mbouj cawx mauzbit. Vangz Gyahgvanh
siengj danghnaeuz gou mbouj riengz dahsau neix,
gyoengqde mboujdanh lumh aennaj dahsau, lij aiq
lumh najaek de, ephengz caeuq de ninz dem bw.
Vangz Gyahgvanh buenx Cai Yicinh byaij le
caet ngoenz, gyoengqde itgungh gai ndaej cib gonj
mauzbit. Gij cienz lingzsoiq niunwt nyaeuqnyat
haenx couh cuengq youq ndaw rungj Cai Yicinh.
Daengngoenz seizcou loq gvaq baihsae bae lo,
Vangz Gyahgvanh hawj Cai Yicinh byaij youq
baihnaj de, de nyouq daengz gij hanhhom daj gwnz
ndang mehmbwk fat okdaeuj. Daengngoenz riengz
caekhaex gyoengqde, ngaeuz Vangz Gyahgvanh daeb
hwnj ngaeuz Cai Yicinh bae. Vangz Gyahgvanh
yawjraen geuvaq Cai Yicinh nem miz geij naed
namhhenj, namhhenj riengz aenndang de bidoengh.
Giz dieg bidoengh haenx hawj da Vangz Gyahgvanh
raizva liux, de ndawsim gag mieng itdingh youq
gizde lumh mbat he, bouxwnq lumh ndaej vih maz
gou lumh mbouj ndaej? Yienghneix mbouj miz
ayaeuj
Gyahgvanh sawgmwh dingqnyi geij sing gyonglaz

mbouj miz rieng siengj dwk, Vangz
yiengj. De yawj seighenz, mbouj raen saek boux
vunz. De dinggnyi gij sing haenx yied daeuj yied
gip, yaek daemj sieng aen’ aek de lo. De rox lo, gij
sing haenx daj aek de cienz daeuj, dwg sing sim
diuq de.

Vangz Gyahgvanh mbeihung iet ok fwngzgvaz,
dahsau saetdiuq hwnjdaeuj, bongh baenaj. Vangz
Gyahgvanh naeuz mwngz lumj duzbya rod deuz lo.
Dahsau byaij ndaej engq vaiq lo. Song boux de youq
gwnz loh siujsim buet dwk, ndaw bak fat ok sing riu
lingzlingz dingding.

Henz loh miz song duz ma damgyaengq hawj
sing riu song de dingz roengzdaeuj. Gyoengqde
cuengq menh yamqdin, lauheiq gingdoengh doiq
cukseng haenx. Cai Yicinh sawgmwh gamjdaengz
baeg, song ga de baenzlawz hix byaij mbouj ndaej lo,
de naengh youq gwnz dieg, haeujmaez dwk yawj
duzma. Song duz cukseng lumj lauxsae gyoengqde,
mbouj vueng mbouj muengz dwk son song boux de.
Ndit vaighaemh ciuq youq gwnz ndang song duz
mahenj, diegnywj gwnz bo dinghcubcub. Song duz
ma singjgaeh daengx dwk song aen da, bet gaiq ga
dox boighab menhmenh daenq bae, mbawfaex youq
laj din duzma yiengjsasa. Cai Yicinh dinggnyi song
duz ma gyangznyitnyit, de deng cungj singgyangz
neix gamjdoengh. De youq sing gyangznyitnyit neix
deng Vangz Gyahgvanh umj haeuj ndaw ndoengfaex

